
Estamos, de certo e co-
mo xa se ten sinalado,
diante da grande novida-
de na narrativa galega
desta primavera – verán.
Novidade porque supón a
estrea dun autor debutan-
te e novidade así mesmo
pola sorprendente calida-
de que encerran as súas
páxinas. O reto non era
doado porque Manuel
Portas, profesor, sociolin-
güista, concelleiro muni-
cipal e aparcado da políti-
ca, se estrea dun xeito se-
rodio e cunha novela de
moi complexa elabora-
ción, cunha arquitectura
vangardista e intricada,
con moitos personaxes,
mais sen que lector corra
o risco de se perder a tra-
vés da súa escrita frag-
mentaria.

Denso recendo a salga-
do, aínda que transcorre
en sete días, ten na miña
opinión unha estrutura in-
terior que a converte nun
relato innovador, intere-
sante para o lector que
non se deixa seducir po-
las tramas populistas coas
que se acostuma desen-

volver o tema do narcotrá-
fico. Unha estrutura du-
pla, cunha primeira parte,
ao meu ver,a máis estimu-
lante na que o narrador
nos achega unha verda-
deira novela de novelas,
que se espalla nunha dis-
tribución aberta e ramifi-
cada. Neste tramo, un ver-
dadeiro calidoscopio so-
cial, o narrador recupera
a xuventude dun grupo
de rapaces e rapazas, xen-
te da xeración ponte que
viviron de mozos o paso
do franquismo á demo-
cracia. Colegas daquel

sexto de letras do instituto
dunha vila da Arousa. Sé-
gueos polos seus fluxos e
refluxos pola vida e radio-
grafa os seus presentes. E
como pano de fondo, o
contrabando e o narcotrá-
fico que,en boa medida e
de xeito directo ou indi-
recto, condiciona as súas
existencias. Homes e mu-
lleres da Ría, coas súas
historias detrás, cos seus
presentes profesionais, as
súas perspectivas vitais,
coas súas faenas, moitas
enzoufadas pola política
e os negocios turbios da
droga. Tamén coas súas
dependencias, traizóns,
amores e desamores. E
moito fracaso e infelicida-
de.O escritor con distintas
modalidades do discurso
narrativo – enunciación
narrativa, dialoxismo con

predominio
do estilo indi-
recto – e con
técnicas cine-
matográficas,
recolle a inte-
racción destas
múltiples vo-
ces, afonda
nas súas vidas,
tamén nos
seus labirintos,
e entrelázaos
na historia que
nos conta.

Na última
parte da novela
cobran prota-
gonismo o nar-
cotráfico e mais
o personaxe
que dalgún xei-
to vén ser o seu
paradigma, aínda
que seguen tendo cabida
a perspectiva de moitos

dos
m e m -

bros desta xe-
ración perdida.O re-

lato convértese, entón,
nunha verdadeira novela
negra, con moita acción,

que se acelera
cara ao final,
cun desenlace
que pouco ten
que ver coa or-
todoxia da na-
rrativa do xéne-
ro. Nárrase nes-
tas páxinas,pois,
o mundo do nar-
cotráfico en Ga-
licia, pero con
moito talento,
afastándose do
tremendismo e
subliñando a in-
versión de valo-
res.Todo isto,e so-
bre todo a frescu-
ra, o dominio do
idioma e ese mer-
gullarse de cheo
nas correntes
máis innovadoras
da narrativa con-
temporánea, fan

da obra de Manuel
Portas non só unha pro-
mesa, senón unha exce-
lente realidade narrativa
consolidada.
PORTAS,Manuel,Denso
recendo salgado,Ed.
Xerais,Vigo,2010,PVP.17,
60 €

En tempos de globalización,uniformización das modas e
culturas resulta ben agradable topármonos cun libro coma
Ao pé da Laxa da Moa,de Antón Cortizas:un canto á particu-
laridade dun pobo,unha porta aberta á expresión oral que é
reflexo do saber colectivo dun pequeno grupo,e que nesta ex-
presión manifesta todo o seu saber sobre o mundo,todo o seu
crer sobre a realidade concreta na que vive.A obra,que leva
como subtítulo Literatura de tradición oral de Carnota,presén-
tanos unha colectánea de cantareas, tríades,regueifas,adivi-
ñas,trabalinguas,cancións,ditos...recollidos nas terras carno-
tás aló polos comezos da década dos 80 e que agora Cortizas
presenta de xeito estructurado.A idea,que nacera como exer-
cicio de aula co obxectivo de potenciar no alumnado adoles-
cente o amor pola nosa lingua e cultura e a valorización do
saber popular propio, toma agora corpo como unha aposta
pola transmisión da nosa cultura inmaterial,co obxectivo de
mantela viva co fin de non deixar que caia non esquecemen-
to.

Ao longo das páxinas do libro imos descubrindo a gran ri-
queza do saber popular,que se expresa concentrado nes-

tes pequenos versos e rimas ou,dun xeito
máis expandido, nos contos: opi-
nións sobre amores e desamores,
festas do ano,lugares e tópicos,o di-
vino e o mundano, o mundo do
campo e das vilas,e un longo etcéte-
ra,moitas delas cheas dunha fina iro-
nía ou dun dicir retórico.Nada me-
nos que un total de 1059 cantareas;
278 tríades; 41 regueifas; 270 adiviñas
coas súas solucións; 19 trabalinguas;
41 lengalengas infantís;31 cancións;45
composicións; 320 ditos e refráns; un-

ha boa mostra de costumes sobre o San
Xoan,os endemoñados,as herdanzas,etc;e

54 contos entre os que se recollen temáticas diversas como
contos fantásticos,de parvos,de tolos,de mulleres e homes,de
curas e santos,de animais...,contitúen unha obra na que a voz
popular aparece recollida tal e como os informantes a pasa-
ron,coas variacións propias de calquera transmisión oral.É
por iso que se presentan ademáis das mencionadas, todas
aquelas versións das primeiras,que con pequenas variacións
contribúen aínda máis a dar conta do rico patrimonio oral.

Ao pé da Laxa da Moa ten a virtude de aportar un gran de
area á conservación do noso patrimonio inmaterial.E é que
só tendo claro o que fomos podemos plantexarnos o que
queremos ser.
CORTIZAS,Antón,Ao pé da Laxa da Moa,Ed.Xerais,Vigo,2010,
PVP.20 €

Saber popular
Da nosa cultura inmaterial

Inversión de valores
Nunha corrente innovadora

FRANCISCO MARTÍNEZ BOUZAS

O narrador achega

unha verdadeira

novela de novelas

Falamos dunha anterior obra de Calros Solla,Cerdedo in the
voyager,e definíamolo como francotirador das nosas letras,co-
mo un ofsider e como un iconoclasta.Agora que lemos a súa
obra actual,Pan prós crocodilos ,podemos comprobalo.Efecti-
vamente,este poemario reafirma a condición ex-céntrica do
seu discurso poético.Foxe do centro da república e percorre
vieiros irascíbeis,mais a ira está mitigada,amparada ou cuber-
ta de fortes ironías e de doloroso sarcasmo.Esta carapaza aga-
cha unha fonda amargura perante as múltiplas incoherencias
do mundo.A pouco que escarvemos descubriremos que o al-
bo de todos os ataques é o fascismo e a ditadura franquista
que,como un quiste,se apoderou dos galegos e practicou o ex-
terminio.Ben explícitos son os poemas onde se fala da familia
represaliada“meu pai morreu na Lomba de Meilide”e se rei-
vindica a verdadeira memoria histórica,“Longa noite de Pe-

dre”,daqueles que perderon a vida vilmente e foron aba-
lados nas beiras das estradas onde seguen a

reclamar xustiza e redención:“douren
louzás as centeeiras,/moian lixeiros os
muinhos,cozan fartas as atafonas;/que
a enfornada de hoxe/ha saciar tanta
fame coma xustiza coubo nas tripas.”

Tamén é vítima do látego da sátira a
sociedade conservadora de todos os
lugares, os autochamados bilingües
que en realidade desexan a desapari-
ción da nosa lingua e a disolución da
nosa nación; os sicarios do capitalismo
máis brutal; os fanáticos católicos que

desexan castrar a sociedade civil para im-
por a súa visión represiva da relixión (“igreXa eXplícita”);con-
tra os pederastas (“nosferatu procura na internet/braguiñas
brancas”);contra o imperialismo sionista (“en Gaza,tras a Por-
ta da Morte,fumegan os fornos crematorios”); contra o escra-
vismo e a explotación infantil;contra as guerras,etc.

Calros Solla inclina a súa pluma cara ao compromiso,cara
á militancia contra a infamia universal.Hai gotas de ironía no
medio dun esmagante discurso denunciatorio.Mais elas non
teñen o poder suficiente para atenuar a forza da denuncia nen
para acentuala.Quizais non o procure e por iso neste catálogo
de vulnerada humanidade vaia establecendo o seu decálogo
radicalmente libertario,onde os seus pensamentos e senti-
mentos meten o dedo na chaga,para ferir e abrir conciencias.
SOLLA,Carlos,Pan prós crocodilos,Ed.Barbantesa,Cangas,
2010,PVP.10 €

Cara ao
compromiso

Discurso denunciatorio
ROMÁN RAÑA

Cóntanos Xavier Queipo,en Cartas marcadas,que na escola
aprendeu que para escoller un libro dos andeis dunha librería
tiña que fuxir de tres engados:a cuberta,o que relate a contra-
capa e o que digan as críticas.Con esta prevención,presenta-
mos o seu traballo que é froito da colaboración periódica do
autor no portal culturagalega.org do Consello da Cultura Gale-
ga.O volume recolle,en versión impresa agora,os artigos que en
versión electrónica chegaban ao correo de Santi Montes,(pro-
dutor do portal e autor do prólogo),desde Bruxelas,lugar de re-
sidencia do autor e que foron escritos durante os anos 2007 e
2008.

Son ,pois,cartas porque así foron concibidas en principio e
son“marcadas”por levaren unha marca referida ao seu tema:a
experiencia da literatura.En tres capítulos,”ler”,“escribir”,“outras

experiencias”e unha addenda,Xavier Queipo vai de-
bullando as súas reflexions como lector
e como escritor,desde as súas primeiras
lecturas infantís e xuvenís,o seu xeito de
achegarse aos textos e ao folio en bran-
co,as influencias e gustos literarios e a
súa convición de que somos o que so-
mos en grande medida polo que temos
lido.

Por non caer no erro que o mesmo
Queipo lle achaca á crítica,diremos que é
un libro que nos gusta precisamente pola
honradez e porque,lectoras como somos
dese tempo seu,compartimos experien-

cias, lectura,aventuras e desventuras e que
posiblemente froito diso,compartimos opinións,

gustos,e dúbidas:a que sabería o ditoso pastel de xenxibre dos
Cinco?,e outras dúbidas de máis calibre que,se cadra,disimula-
mos a través das citas,porque Queipo confesa sen máis preten-
sións,que a escrita é un exercicio para aforrar psiquiatra,saír do
escuro e seguir sendo feliz e diferente,e porque nos confesa ta-
mén que unha das grandes decepcións súas,e tristezas nosas,
foi coñecer o índice de lectura da sociedade,Aínda hai quen,
coma el,non pode vivir sen os libros,porque non se pode enten-
der o mundo senon,nin o externo nin o interno,porque nos pre-
cocupa que os adolescentes amen a literatura.Gústanos tamén
o distanciamento,a retranca, as chiscadelas das que o autor fai
gala,sen ir máis lonxe,este exemplo tirado da introdución:“ma-
lia ser galego non nacín para ser flaxelado por gusto”.
QUEIPO,Xavier,Cartas marcadas,Ed.Galaxia,Vigo,2010,
PVP.19 €

Desde
a honradez
Para aforrarmos psiquiatra

